
Nafarroako Gobernuak “Emakume sortzaileak” programa abiatu du, emakumeek kulturaren munduari egindako ekarpenak aintzat hartzeko
Aurtengo programa zinemari buruzkoa izanen da, eta hasteko, “Zinema eta Emakumeak” nazioarteko erakusketa eginen dute

Osteguna, 2008ko ekainaren 5a. Nafarroako Gobernuak, Nafarroako Berdintasunerako Institutuaren bidez, “Emakume sortzaileak” programa abiatu du. Aurtengo programa zinemari buruzkoa izanen da, eta hasteko, IPES Elkarteak (Gizarte Ikerketarako Talde Eragilea) eta Golem zinema aretoek antolatu duten “Zinema eta Emakumeak” nazioarteko erakusketa eginen dute. 
“Emakume sortzaileak” programaren helburu nagusia sormen eta ekoizpen artistikoaren eta intelektualaren mundura berdintasuna eramatea da. Izan ere, emakumeek (eta batik bat nafar emakumeek) kulturaren munduari egindako ekarpenak aintzat hartzeko gune gisa sortu duten programa da. 

Programa María Isabel García Malo Familia, Gazteria, Kirol eta Gizarte Gaietako Departamentuko kontseilariak aurkeztu du, gaur, prentsaurrekoan. Ekitaldian, Elena San Julián Resano IPES Elkarteko koordinatzaileak ere parte hartu du. 

García Malok gogorarazi duenez, Nafarroako Foru Komunitateko Emakumeen eta Gizonen Aukera Berdintasunerako I. Planaren (2006-2010) helburuetako bat Nafarroako gizartea sentsibilizatzea eta egiazko berdintasuna erdiesteko emakumeek gizartean parte hartzeak garrantzi handia duela zabaltzea da. Horrexegatik, García Malok honako hau esan du: “Gaur egungo egoera ez dago zuzentasunean oinarritua, eta ezin dugu egiazko berdintasunerantz aurrera egin; izan ere, emakumeek oraindik ere ez dute parte hartzen gune askotan, hala nola kulturan. Nahitaezkoa dela uste dut emakumeek kulturaren munduari egindako ekarpenak agerian utzi eta aintzat hartzea, musikari, irakaskuntza eta ikerketari, literaturari edo arte plastiko eta eszenikoei egindako ekarpenak”. 

“Emakume sortzaileak” programa zinemaren mundua aztertuz abiatuko dute. Izan ere, emakumeak zinema kontsumitzaile handiak badira ere, film gehienak gizonezkoek zuzentzen dituzte. Espainiako emakumezko lehen zinema zuzendaria Helena Cortesina izan zen (Valentzia, 1904-1984), eta gaur egunera arte, berrogeita hamarren bat emakumek zuzendu dituzte filmak Estatuan. Horien artean daude Helena Taberna, Ana Díaz eta Maitena Muruzábal nafarrak. García Malo kontseilariak nabarmendu duenez, “nahitaezkoa da emakume horien guztien lana aintzat hartzea, eta zinemaren arloko emakumezko ereduak sortzea. Gainera, emakumezko zuzendarien lana aintzat hartu eta ezagutzea lagungarri izanen da eurak indartzeko, eta baita gutariko bakoitza indartzeko ere, emakume gisa”. 

Bestalde, emakumezko zuzendari askoren lanetan euren konpromisoa hauteman daiteke. Konpromisoa emakumeen egoera sozialarekiko, elkartasunarekiko, egiazko berdintasunarekiko eta bakearekiko. Emakumeek zuzendutako film askok salatzen dute emakumeek bazterketa jasaten dutela eta ikusezinak direla, arlo guztietan. Film askok indarkeria matxista jorratzen dute, txirotasunaren emakumetzea, eremu pribatuko erantzukidetasun falta, eta emakumeek izaten dituzten zailtasunak bizitzako arlo guztietan parte hartzeko. Zentzu horretan, García Malok honako hau adierazi du: “Emakumeek zuzendutako filmen bidez, gainera, emakume jakintsuak ezagutzen ditugu, beste kultura eta egoera batzuetako emakumeak, hainbat belaunalditako emakumeak, hainbat gunetatik abiatuta mundua mugitzen ari diren emakumeak”. 

Kontseilariak adierazi duenez, bestalde, “Emakume sortzaileak” programa abiatzeko zinema hautatu dute “zinema kontzientziari dei egiteko, estereotipoak eta aurreiritziak apurtzeko, eta genero berdintasuna sustatzeko bidea delako. Gainera, emakumeek kulturari egindako ekarpena ezagutzea herritarrak berdintasunean oinarrituta heztea da, emakumeen eta gizonen eskubide eta aukera berdintasunean oinarrituta heztea”. 

“Zinema eta Emakumeak” nazioarteko erakusketaren programazioa

Erakusketa ekainaren 12tik 19ra bitarte eginen dute, Golem zinema aretoetan, eta honako sail hauek izanen ditu: sail ofiziala, panorama, dokumentalak, emakumezkoen film laburrak, haurren saila, eta sail berezia. 
Hasteko, datorren ostegunean, ekainaren 12an, Maitena Muruzábal eta Candela Figueiraren “Nevando voy” eskainiko dute, sail ofizialean, 20:00etan. Gainerako egunetan honako film hauek eskainiko dituzte: ostiralean, ekainaren 13an, Sarah Gavron-en “Brick Lane” (Britainia Handia); astelehenean, ekainaren 16an, Pernille Fischer-en “A soap” (Danimarka-Suedia); asteartean, ekainaren 17an, Anahí Berneri-ren “Encarnación” (Argentina); asteazkenean, ekainaren 18an, Catherine Castel-en “48 horas por día” (Frantzia); eta ostegunean, ekainaren 19an, sail ofiziala ixteko, Silvia Munten “Pretextos”. Ekainaren 13, 16, 17, 18 eta 19ko emanaldiak 10:30ean eta 20:00etan izanen dira. 

Panorama izeneko saila abiatzeko, berriz, ekainaren 16an, astelehenean, Tata Amaral-en “Antonia” (Brasil) eskainiko dute. Gainerako egunetan honako film hauek eskainiko dituzte: asteartean, ekainaren 17an, Nadine Labaki-ren “Caramel” (Frantzia-Libano); asteazkenean, ekainaren 18an, Sarah Polley-ren “Lejos de ella” (Kanada); eta ostegunean, ekainaren 19an, Marjane Satrapi eta Vincent Paronnaud-en “Persépolis” (Frantzia). Panorama saileko filmetan bina emanaldi eginen dituzte; lehenengoa, 11:00etan, ikasleentzat, eta bigarrena, 22:30ean, nahi duenarentzat. 

Dokumentalen saila ekainaren 16an abiatuko dute, astelehenean. Egun horretan, Carmen Castilloren “Calle Santa Fe” (Argentina) eskainiko dute, 17:00etan. Gainerako egunetan, honako dokumental hauek eskainiko dituzte: asteartean, ekainaren 17an, Virginia García del Pinoren “Lo que tu dices que soy” (Espainia), eta Naomi Kawase-ren “Madre nacimiento” (Japonia); asteazkenean, ekainaren 18an, Alba Sotorra-ren “Miradas desveladas” (Espainia), eta Delphine Camolli-ren “Simone de Beauvoir, una feminista” (Frantzia); eta ostegunean, ekainaren 19an, Habiba Djahnine-ren “Carta a mi hermana”. Emankizunak Golem Yamaguchi zinema aretoetan eginen dituzte, 17:30ean eta 22:00etan. 

Film laburrei dagokienez, emankizunak hiru egunetan eginen dituzte: ekainaren 15ean (igandea), 20:00etan, eta ekainaren 13an (ostirala) eta 16an (astelehena), 22:30ean. Haurren sailaren baitan, Kaija Juurikkala-ren “Valo” (Finlandia) eskainiko dute. Azkenik, sail bereziari dagokionez, aurten “saharar emakumeen erretratuak” jorratuko dituzte, eta ekainaren 14an (larunbata), 20:00etan, “Tebraa” talde dokumentala eskainiko dute. 

